
GOUVÈNÈ CUOMO ANONSE LAPOLIS ETA A AK FÒS LAPOLIS LOKAL YO 
LANSE MEZI SEVÈ KONT MOUN K AP KONDUI AK KAPASITE AFEBLI YO 

PANDAN FÈT HALLOWEEN SA A  
  
  

Jodi a, Gouvènè Andrew M. Cuomo te anonse Lapolis Eta New York, ansanm avèk 
ajans lapolis lokal yo ap ogmante patwouy pou kenbe moun k ap kondui ak kapasite ki 
afebli e ki pako gen laj pou bwè alkòl pandan Halloween. Kanpay espesyal sa a ap 
kòmanse nan Vandredi 25 Oktòb pou fini nan vandredi 1ye Novanm 2019.  
  
"Avèk kanpay aplikasyon lalwa ranfòse sa a, bi nou se ede garanti Nouyòkè yo pase 
yon Halloween nan plezi ak san danje", Gouvènè Cuomo te deklare. "Nou gen zewo 
tolerans pou moun k ap kondui ak kapasite afebli, epi si selebrasyon Halloween ou yo 
gen alkòl ladan yo, planifye alavans pou yon woulib san danje pou al lakay ou avèk yon 
chofè ki pa bwè. N ap kenbe moun ki pran chans kondui avèk kapasite afebli yo epi n 
ap pini yo nan tout mezi lalwa pèmèt sa."  
  
Komisè Keith M. Corlett te deklare, "Jandam yo ap fasil pou wè epi ap veye chofè ki 
gen kapasite afebli oswa k ap kondui san pridans kòmanse nan wikenn sa a jiska 
Halloween. Mesaj nou an senp: Pa janm bwè epi kondui. Jandam yo ap an fòs deyò a 
pou bay kontravansyon epi arete sila yo ki menase sekirite sou wout nou yo epi mete an 
danje lavi sila yo k ap deplase sou yo."  
  
Mark J.F. Schroeder, Komisè Depatman Veyikil a Motè Eta a (State Department of 
Motor Vehicles, DMV) ak Prezidan Komite Sekirite Sikilasyon Gouvènè a 
(Governor’s Traffic Safety Committee. GTSC), te deklare, "Halloween dwe yon 
moman plezi men li kapab vin trajik rapidman lè chofè yo fè chwa san sans pou yo chita 
dèyè volan pandan kapasite yo afebli. M ankouraje tout Nouyòkè yo pou yo selebre yon 
fason responsab, pran plis prekosyon epi veye pyeton".  
  
Otomobilis yo ka atann yon seri pòs kontwòl ak plis patwouy kont moun k ap Kondui ak 
Kapasite Afebli (Driving While Impaired, DWI) pandan peryòd sa a. Fòs Lapolis yo pral 
chèche tou otomobilis ki ap itilize telefòn yo ansanm ak lòt aparèy elektwonik yo pandan 
yo dèyè volan. Chofè yo ta dwe sonje tou pou "mete yo sou kote" pou veyikil ijans ak 
sèvis piblik yo ki rete arebò wout la. Lapolis Eta a ap sible vant ilegal alkòl bay minè 
gras a detachman kont moun ki pako gen laj pou bwè nan tout eta a.  
  
Jandam yo pral itilize ni machin Polis Eta ki make ni sa ki kache idantite machin kontwòl 
sikilasyon yo (Concealed Identity Traffic Enforcement, CITE) nan kad operasyon sa a 
pou yo ka idantifye pi fasil chofè k ap vyole lalwa yo. Veyikil CITE yo pèmèt Jandam yo 
pi byen obsève vyolasyon sikilasyon yo. Veyikil sa yo melanje ak sikilasyon odinè a 
men yo klè kòm veyikil ijans yon fwa limyè ijans lan aktive.  
  

https://www.governor.ny.gov/news/governor-cuomo-reminds-motorists-adhere-new-yorks-move-over-law-when-approaching-emergency-or


 

 

Lannuit Halloween nan kapab danjre anpil poutèt gran kantite timoun ak fanmi ki deyò 
al chèche sikri. Administrasyon Nasyonal Sekirite Sikilasyon sou Otowout la (National 
Highway Traffic Safety Administration, NHTSA) rapòte ant 2013 ak 2017, te gen 158 
moun ki te mouri nan tout nasyon an nan aksidan poutèt moun k ap kondui ak kapasite 
afebri nan lannuit Halloween nan. Dapre NHTSA, 42 pousan aksidan veyikil a motè yo 
nan lannuit Halloween nan te poutèt moun k ap kondui ak kapasite afebli.  
  
Pandan inisyativ lane pase a, Polis Eta a te ankete sou 1,778 aksidan veyikil a motè, ki 
te lakòz 251 blese ak twa moun mouri. Jandam yo te arete tou 266 moun pou DWI e yo 
te bay plis pase 16,690 kontravansyon tout vyolasyon yo, sa gen ladan eksè vitès, 
chofè ki distrè ak lòt vyolasyon sikilasyon.  
  
Se Komite Sekirite Sikilasyon Gouvènè a ki te finanse inisyativ kont kondui avèk 
kapasite afebli yo pandan Halloween. GTSC a ak Fondasyon STOP-DWI Eta New York 
la ap raple otomobilis yo aplikasyon mobil "Have a Plan" yo an disponib pou telefòn 
entèlijan Apple, Android ak Windows. Aplikasyon an ap pèmèt moun New York yo 
lokalize epi rele yon sèvis taksi oswa sèvis pataj machin epi pwograme yon lis chofè yo 
chwazi. Li ap bay enfòmasyon tou sou lwa ak sanksyon DWI yo, epi bay yon fason pou 
moun rapòte yon chofè ke yo sispèk ap kondwi pandan li anba enfliyans alkòl.  
  
Si ou ap kondwi anba enfliyans alkòl oswa dwòg, ou ap non sèlman mete lavi ou ak lavi 
lòt moun an danje, men yo ka arete ou tou, mete ou nan prizon, epi fè w peye gwo 
amann ak frè pou avoka. Arestasyon poutèt ou ap bwè alkòl epi kondwi an menm tan 
yo koute an mwayèn jiska 10,000 dola. Chofè ke yo arete tou sou oswa dwoge yo ap fè 
fas a pèt lisans chofè yo, pi gwo tarif asirans yo, ak plizyè douzèn depans ke yo pa 
antisipe pou frè pou avoka yo, amann ak depans pou tribinal yo, remokaj ak reparasyon 
machin yo, ak pèt tan nan travay yo.  
  
Lapolis Eta New York la, GTSC ak NHTSA rekòmande konsèy senp sa yo pou evite 
kondwi nan kapasite afebli:  
  

• Planifye yon fason pou retounen lakay ou an sekirite anvan ou kòmanse pran 
plezi w;  

• Avan w bwè chwazi yon chofè ki pap bwè pou kondwi;  
• Si kapasite w afebli, pran yon taksi oswa yon sèvis machin pataje, rele yon zanmi 

oswa manm fanmi ki pa gen kapasite afebli, oswa itilize transpò piblik;  
• Itilize pwogram woulib nan men moun ki pa bwè alkòl ki genyen nan kominote w 

la;  
• Si ou ta remake yon chofè ki sou oswa ki anba enfliyans alkòl sou wout la, pa 

ezite kontakte biwo lapolis lokal la;  
• Si w konnen yon moun ki pral kondwi machin oswa moto pandan li nan yon 

kapasite afebli, pran kle li epi ede l fè lòt aranjman pou li rive kote li prale a an an 
sekirite.  

